
	తే.	
అంబరీషతీర్థంబున నధివసింతుఁ

గేవలం బన నాదిత్యకేశవుఁ డనఁ

బాతకధ్వాంతవిధ్వంసపాటవమునఁ

జేయుదు శుభంబు తత్తీర్థసేవకులకు.

	వ.	
దత్తాత్రేయ భృగు వామన నరనారాయణ విదారణ నరసింహ గోపీగోవింద లక్ష్మీనృసింహ శేషమాధవ శంఖమాధవ హయగ్రీవ కేశవ భీష్మకేశవ నిర్వాణకేశవ త్రిభువనకేశవ జ్ఞానమాధవ శ్వేతమాధవ ప్రయాగమాధవు లనుదివ్యమూర్తులు ధరియించి బహుప్రదేశంబుల నుండుదు. ఈతీర్థంబులు మదీయనామవ్యప్రదేశంబులం బ్రసిద్ధంబు లై యుండు. ఇవి మదీయ తీర్థంబులు.

	చ.	
అనఘ! రహస్య మొక్కటి ప్రయత్నమున న్వినుపింతు నీకు స

జ్జనునకుఁ గాని చెప్పకు మసాధుచరిత్రున కీవు నెన్నఁడుం

బెనుమసనంబునం గలవు పెక్కులు తీర్థము లన్నితీర్థముల్

ఘనమహిమం బ్రసిద్ధ మణికర్ణికఁ బోలవు నిక్క మెంతయున్.

మణికర్ణికాప్రభాసవర్ణనము




	రగడ.	
శ్రీమత్కాశీఫుటభేదన ల

క్ష్మీశ్రుతిమణికర్ణిక మణికర్ణిక;

యామవతీవరచూడామణికిని

హారకమలదీర్ఘిక మణికర్ణిక;

పాదోదకపంచనదాదిమహా

పావనతీర్థోత్తమ మణికర్ణిక;

వేదపురాణాగమవిద్యాపణ

వీథీమాణిక్యము మణికర్ణిక;

		 ఈ పేజీలో చివరి మార్పు 5 సెప్టెంబరు 2020న 02:47కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

